
53. சுற்றம் தழால் (சுற்றத்தார் உறவு விலகாமை ஆதரிப்பது) பற்று அற்றகண்ணும் பழமை பாராட்டுதல் சுற்றத்தார் கண்ணே உள. 521 ஒருவன் செல்வத்தை இழந்து வறுமையில் இருக்கின்ற போதும், அவனோடு இருந்த பழைய உறவைப் பாராட்டிப் பேசுகின்ற குணம் சுற்றத்தாரிடமே உண்டு,

விருப்பு அறாச் சுற்றம் இயையின், அருப்பு அறா ஆக்கம் பலவும் தரும். 522 அன்பு அகலாத உறவு ஒருவனுக்கு அமையுமானால், அத்தகைய உறவு குறையாத செல்வத்தையும், வளமான வாழ்வையும் அவனுக்குத் தரும். அளவளாவு இல்லாதான் வாழ்க்கை-குளவளாக் கோடு இன்றி நீர் நிறைந்தற்று. 523 உறவினரோடு கூடி அன்போடு மகிழ்ந்து பழகாத வனுடைய வாழ்க்கை, கரையில்லாத நீர் நிறைந்திருக்கின்ற குளத்தைப் போன்றது (கரை இல்லாத குளத்தில் நீர் தங்காமல் வீணாகும்). சுற்றத்தால் சுற்றப்பட்ட ஒழுகல், செல்வம்தான் பெற்றத்தால் பெற்ற பயன். 524 உறவினர் சூழ்ந்திருந்து, உறவு கொண்டாடும்படி அன்புடன் வாழ்வது, ஒருவன் செல்வத்தைப் பெற்றதனால் அடைகின்ற சிறந்த நன்மை. கொடுத்தலும் இன் சொலும் ஆற்றின், அடுக்கிய சுற்றத்தால் சுற்றப்படும். - 525 பொருள் கொடுத்து உதவுவதும், இனிமையாகப் பேசி மகிழ்வதும் ஆகிய நல்ல குணங்கள் உள்ளவனைச் சுற்றத்தார் விலகாமல், சூழ்ந்து கொண்டிருப்பார்கள்.

